
З А П И С Н И К

Од Дванаесеттата седница на
Советот на Општина Гази Баба,
одржана на 16.07.2018 година

Претседател на Совет - Тони Бојковски:

Пред отворање на седницата ги повика присутните со едноминутно молчење
да му оддадат почит на Никола Саздовски, кој почина од здобиените повреди од
нападот извршен врз него на автобуската постојка во н.м Автокоманда на 29.06.2018
година.

Седницата започна во 12,20 часот.

Седницата ја отвори и со неа раководеше, Претседателот на Советот на
Општина Гази Баба, Тони Бојковски.

На седницата присуствуваа мнозинство членови на Советот, со што истиот
можеше да расправа и полноправно да одлучува.

Освен членовите на Советот, на седницата присуствуваа: Градоначалникот на
Општина Гази Баба и претставници од општинската администрација.

Пополнетиот евидентен лист е доказ за присуството на член на Советот на
седницата во тековниот месец.

**********
По Нацрт - Записникот од Единаесеттата седница на Советот на Општина Гази

Баба:

Советот го усвои Записникот од Единаесеттата седница на Советот на
Општина Гази Баба, со 25 гласа ''ЗА''.

ПО ПРЕДЛОЖЕНИОТ ДНЕВЕН РЕД:

Претседател на Совет - Тони Бојковски:

За работата на седницата на Советот го предложи дневниот ред кој е
доставен со решението за свикување на седницата, со следниот предлог за
дополнување на дневниот ред, согласно извештајот на статутарно-правната
комисија, бр.09-3099/2 од 13.07.2018 година:

8. Предлог - Правила за изменување и дополнување на Правилата за работа на
урбаните и месните заедници на подрачјето на Општина Гази Баба.

Предлогот за дополнување на дневниот ред беше усвоен со 25 гласа ''ЗА'':

Член на Совет - Андреа Најденовски (коалиција ''За подобра Македонија''):



3

Со оглед на тоа што во последно време на подрачјето на општината се
случуваат многу немили настани меѓу кои и неодамнешното свирепо убиство на
автобуска постојка, предлагам дополнување на предложениот дневен ред со точка
која се однесува на безбедносната состојба во општината.

Претседател на Совет - Тони Бојковски:

Предлагам оваа точка да биде разгледувана како точка 9 од предложениот
дневен ред.

Градоначалник на Општина Гази Баба - Борис Георгиевски:

Секое прашање на седница на совет заслужува да биде разгледано. За Ваша
информација, примена е информацијата за безбедносната состојба на подрачјето на
општината од ПС од ОН Гази Баба, за првата половина од 2018 година и истата ќе
биде разгледувана на следната седница на советот. Во овој момент нема материјал
по кој би се расправало, може да има расправа без да произлезат соодветни
заклучоци од причина што го немаме материјалот, но може и денес советот да
донесе соодветни заклучоци. Во секој случај предлагам оваа точка да биде
разгледувана како последна од дневниот ред.

Претседател на Совет - Тони Бојковски:

Давам пауза од 5 минути.

По паузата.

За работата на седницата со 25 гласа ''ЗА'' беше усвоен следниот:

Д  Н  Е  В  Е  Н    Р  Е  Д

1. Предлог - Одлука за утврдување на пропишани обрасци за спроведување на
избори за советите на облиците на месната самоуправа;

2. Предлог - Одлука за определување на членови на Советот на Општина Гази
Баба за набљудување на изборниот процес за избор на членови на советите
на облиците на месната самоуправа;

3. Предлог - Одлука за одобрување на финансиско учество на Општина Гази
Баба во потпроект - "Унапредување на туристичкиот потенцијал и
подобрување на туристичката визибилност, на дестинација - Скопска Црна
Гора и кумановскиот регион";

4. Предлог - Одлука за давање овластување на ЈКП ''Гази Баба - 2007'' - Скопје
за одржување на планинските патеки на Скопска Црна Гора;

5. Предлог - Одлука за давање согласност на Статутарна одлука за изменување
и дополнување на Статутот на ЈКП ''Гази Баба - 2007'' - Скопје;

6. Предлог - Одлука за прием во сопственост и предавање на користење,
употреба и одржување на новоизградената примарна и секундарна водоводна
мрежа и резервоар за висока зона, во населеното место Раштак;

7. Предлог - Одлука за измена на распоредот на средствата во Буџетот на
Општина Гази Баба за 2018 година;

8. Предлог - Правила за изменување и дополнување на Правилата за работа на
урбаните и месните заедници на подрачјето на Општина Гази Баба; и

9. Расправа за безбедносната состојба во општината.



4

ПРВА ТОЧКА: Предлог - Одлука за утврдување на пропишани обрасци за
спроведување на избори за советите на облиците на месната самоуправа.

Претседателот на статутарно-правната комисија - Александар Трајковски,
поднесе извештај од седницата одржана на 13.07.2018 година.

Комисијата предлага Советот да ги донесе следните материјали:

 Предлог - Одлука за утврдување на пропишани обрасци за спроведување на
избори за советите на облиците на месната самоуправа;

 Предлог - Одлука за давање согласност на Статутарна одлука за изменување и
дополнување на Статутот на ЈКП ''Гази Баба - 2007'' - Скопје; и

 Предлог - Правила за изменување и дополнување на Правилата за работа на
урбаните и месните заедници на подрачјето на Општина Гази Баба.

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе Одлуката за утврдување на пропишани обрасци за
спроведување на избори за советите на облиците на месната самоуправа, со 26
гласа ''ЗА''.

ВТОРА ТОЧКА: Предлог - Одлука за определување на членови на
Советот на Општина Гази Баба за набљудување на изборниот процес за избор
на членови на советите на облиците на месната самоуправа.

Претседателот на комисијата за мандатни прашања, избори и именувања -
Тони Бојковски, поднесе извештај од седницата одржана на 13.07.2018 година.

Комисијата предлага Советот да го донесе следниот материјал:

 Предлог - Одлука за определување на членови на Советот на Општина Гази Баба
за набљудување на изборниот процес за избор на членови на советите на
облиците на месната самоуправа (со предложените измени во текстот).

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе Одлуката за определување на членови на Советот на
Општина Гази Баба за набљудување на изборниот процес за избор на членови на
советите на облиците на месната самоуправа (со измените во текстот), со 26 гласа
''ЗА''.

ТРЕТА ТОЧКА: Предлог - Одлука за одобрување на финансиско учество
на Општина Гази Баба во потпроект - "Унапредување на туристичкиот
потенцијал и подобрување на туристичката визибилност, на дестинација -
Скопска Црна Гора и кумановскиот регион".

Претседавачот на комисијата за локален економски развој - д-р Сашо
Кутлешовски, поднесе извештај од седницата одржана на 13.07.2018 година.

Комисијата предлага Советот да ги донесе следните материјали:

 Предлог - Одлука за одобрување на финансиско учество на Општина Гази Баба
во потпроект - "Унапредување на туристичкиот потенцијал и подобрување на
туристичката визибилност, на дестинација - Скопска Црна Гора и кумановскиот
регион"; и

 Предлог - Одлука за давање овластување на ЈКП ''Гази Баба - 2007'' - Скопје за
одржување на планинските патеки на Скопска Црна Гора.

Претседателот на комисијата за финансии и Буџет - д-р Сашо Кутлешовски,
поднесе извештај од седницата одржана на 13.07.2018 година.

Комисијата предлага Советот да ги донесе (да не ги донесе) следните материјали:

 Предлог - Одлука за одобрување на финансиско учество на Општина Гази Баба
во потпроект - "Унапредување на туристичкиот потенцијал и подобрување на
туристичката визибилност, на дестинација - Скопска Црна Гора и кумановскиот
регион"; и

 Предлог - Одлука за измена на распоредот на средствата во Буџетот на Општина
Гази Баба за 2018 година. (се прадлага да не се донесе)

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе Одлуката за одобрување на финансиско учество на
Општина Гази Баба во потпроект - "Унапредување на туристичкиот потенцијал и
подобрување на туристичката визибилност, на дестинација - Скопска Црна Гора и
кумановскиот регион", со 26 гласа ''ЗА''.

ЧЕТВРТА ТОЧКА: Предлог - Одлука за давање овластување на ЈКП ''Гази
Баба - 2007'' - Скопје за одржување на планинските патеки на Скопска Црна
Гора.

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе Одлуката за давање овластување на ЈКП ''Гази Баба - 2007''
- Скопје за одржување на планинските патеки на Скопска Црна Гора, со 26 гласа
''ЗА''.

ПЕТТА ТОЧКА: Предлог - Одлука за давање согласност на Статутарна
одлука за изменување и дополнување на Статутот на ЈКП ''Гази Баба - 2007'' -
Скопје.

Претседателот на Советот отвори претрес по точката.

Член на Совет - Александар Трајковски (коалиција ''За подобра Македонија''):

Претседателе би сакал да реагирам од причина што во салата не се присутни
ниту предлагачот на материјалот - Градоначалникот на општината, ниту имаме

претставници од ЈКП ''Гази Баба - 2007'' - Скопје.

Поради изнесеното барам пауза од 15 минути. Барањето е поткрепено од 5
советници.

Претседател на Совет - Тони Бојковски:

Исполнети се условите во согласност со Деловникот.

Давам пауза од 15 минути.

По паузата.

Претседател на Совет - Тони Бојковски:

Се констатира дека се присутни и предлагачот на материјалот и претставници
од ЈКП ''Гази Баба - 2007'' - Скопје.

Член на Совет - Александар Трајковски (коалиција ''За подобра Македонија''):

Во член 8 од Статутарната одлука донесена од управниот одбор е наведено
дека директорот ''ја утврдува вредноста на бодот на основната плата''.Ова е во
спротивност со Законот за јавните претпријатија, односно оваа надлежност е на
управниот одбор. Од тие причини бараме со соодветен заклучок, управниот одбор
да ја измени оваа одлука.

Градоначалник на Општина Гази Баба - Борис Георгиевски:

Ова нетреба да се гледа надвор од поширок контекст на одредбите.
управниот одбор носи одлуки, а директорот ги извршува.

Член на Совет - Александар Трајковски (коалиција ''За подобра Македонија''):

Одредбите на донесената одлука се јасни. Формулацијата е спорна,
директорот може да му предложи на управниот одбор да донесе соодветна одлука.

Член на Совет - Андреа Најденовски (коалиција ''За подобра Македонија''):

Колегата Трајковски е во право, неможе истовремено иста надлежност да има
и директорот и управниот одбор. Најдобро е оваа одлука да се донесе, но со
соодветен заклучок да се задолжи управниот одбор да изврши корекција во
Статутарната одлука.

Коментар од стручната служба:

Членот 8 од Статутарната одлука со која во Статутот на
претпријатието се додава нова алинеја 17 е во согласност со член 37-ц од
Законот за јавните претпријатија, кој гласи: ''Начинот на утврдување на
основната плата и на додатоците на плата на вработените во јавните
претпријатија ги утврдува управниот одбор на јавното претпријатие, а
вредноста на бодот на основната плата ја утврдува директорот на
јавното претпријатие. ''

Претседателот на Советот го заклучи претресот по точката и истата ја стави
на гласање.

Советот ја донесе Одлуката за давање согласност на Статутарна одлука за
изменување и дополнување на Статутот на ЈКП ''Гази Баба - 2007'' - Скопје, со 25
гласа ''ЗА''.

ШЕСТА ТОЧКА: Предлог - Одлука за прием во сопственост и предавање
на користење, употреба и одржување на новоизградената примарна и
секундарна водоводна мрежа и резервоар за висока зона, во населеното место
Раштак.

Претседателот на комисијата за урбанизам, комунални работи, сообраќај и
заштита на животната средина - Андреа Најденовски, поднесе извештај од
седницата одржана на 13.07.2018 година.

Комисијата предлага Советот да го донесе следниот материјал:

 Предлог - Одлука за прием во сопственост и предавање на користење, употреба и
одржување на новоизградената примарна и секундарна водоводна мрежа и
резервоар за висока зона, во населеното место Раштак.

Член на Совет - Александар Трајковски (коалиција ''За подобра Македонија''):

Една мала забелешка до Градоначалникот и општинската администрација.
Сеуште не е одговорено на советничките прашања поставени на седницата одржана
на 08.06.2018 година. Одредбите од член 20 став (2) од Деловникот се јасни,
односно ''Писмениот одговор се дава во рок од 10 дена од денот на поставувањето
односно приемот на прашањето.''. Поминат е подолг рок и молам поскоро да
добиеме одговори на советничките прашања.

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ја донесе Одлуката за прием во сопственост и предавање на
користење, употреба и одржување на новоизградената примарна и секундарна
водоводна мрежа и резервоар за висока зона, во населеното место Раштак, со 26
гласа ''ЗА''.

СЕДМА ТОЧКА: Предлог - Одлука за измена на распоредот на средствата
во Буџетот на Општина Гази Баба за 2018 година.

Претседателот на Советот отвори претрес по точката.

Член на Совет - Александар Трајковски (коалиција ''За подобра Македонија''):

Во име на советничката група на коалицијата ''За подобра Македонија'' ќе го
истакнам ставот на советничката група. Иако на седницата на комисијата за
финансии и Буџет беше завземен став и му се предложи на советот да не ја донесе
оваа одлука, по дополнителните консултации, советничката група одлучи да ја

подржи оваа одлука, во интерес на понатамошни вработувања во општинската
администрација, во интерес на граѓаните.

Член на Совет - д-р Сашо Кутлешовски (коалиција ''За подобра Македонија''):

На седницата на комисијата беше разгледана оваа точка и беше завземен
став на начин презентиран во извештајот. Имавме различни ставови. Би сакал да
укажам на некои параметри кои треба да ги знаеме сите. Јас кога говорам околу
финансиите не говорам од аспект на политичка приипадност, туку од аспект на
експерт за финансии. Би ја искористил оваа прилика и да Ве известам дека
изготвувањето на елаборатот за штетите од 6.05.2018 година е во завршна фаза. Се
работи за доста обемен елаборат. Околу оваа Предлог-Одлука би се осврнал околу
зафаќањето на контата кои се однесуваат на работата на општинската
администрација а се однесуваат на привремено вработените кои се ангажирани и
кои во иднина би се ангажирале. Се зафаќа од струја, телефон, телефакс, поправка
и сервисирање на возила, од набавка на возила и се работи за голема сума
2.200.000,00 денари. Како претседател на комисија за финансии и Буџет сметам
дека оваа точка требаше да оди на расправа на седница во август кога ќе го имаме
вториот квартал за извршување на Буџетот, со посебен осврт на приходната страна.
Со првиот квартал видовме дека сме во тешка состојба, не ние како совет туку
Градоначалникот кој треба сите долгови да ги сервисира. Дали како општина
можеме да го издржиме овој износ. Добро е после мене и Градоначалникот да земе
збор и да видиме што ќе правиме во иднина. На дел од привремено вработените не
им се продолжени договорите, имаме и нови вработени итн. Јас разговарам
домаќински, да видиме дали е ова во ред. Централната власт во прв крвартал ни
префрли само 2.000 €. Во втор квартал ќе видиме колку ќе префрлат. Има еден дел
кој е интересен и треба да внимаваме какви изјави даваме. Секој може на шалтер во
општина да поднесе барање и сите бараат пари и на сите им се ветува. Ако се
ветува тогаш имаме и нервоза и револт ако тоа не се исполни (цитираше извадоци
од Записници од претходни седници). Ако во кварталниот извештај за вториот
квартал не видам дополнителни 520.000.000,00 денари како што беше изјавено од
Градоначалникот, тогаш нема да биде во ред. Еве не во вториот барем во третиот
квартал овие пари да бидат книжени на контото на општината. Јас неверувам дека
централната власт ќе ги финансира сите планирани проекти како што се надева
нашиот Градоначалник. За него е многу подобро да се држи до мнозинството во овој
совет. На седницата во август ќе разговараме поконкретно. Ако нема приливи тогаш
е беспредметно и да се планира и да се разговара околу ребаланс на Буџетот.

Градоначалник на Општина Гази Баба - Борис Георгиевски:

Советник Кутлешовски, малку отидовте во друга насока со дискусиите. Тема е
измена на распоред на средства во Буџет а не ребаланс на Буџет. На општинската
администрација во овој момент ништо не и недостасува. На дел од вработените не
им се продолжени договорите и тоа е општо познато. Околу ребалансот на Буџетот,
ребаланс ќе има. Должен сум да одговорам, тие 520.000.000,00 денари во
предложени проекти се поднесени и се очекуваат. Во вториот квартал ќе имате
појасна слика. На крај на август очекуваме сите договори да бидат потпишани. Мора
да планираме до 31.12.2018 година. Буџетот е во добра кондиција, како во однос на
претходните обврски така и на новите обврски кои редовно се подмируваат. Ние
мора да се бориме за две стратешки работи. Во ноември треба да почнеме со
планирање на Буџетот за 2019 година како и на сите развојни програми за 2019 и
2020 година. Мора да се предвидат сите капитални работи.

Член на Совет - д-р Сашо Кутлешовски (коалиција ''За подобра Македонија''):

Градоначалник, со сета почит кон вас но спомнувате потпишување на
договори за реализација на проекти во идно време кои најверојатно ќе ги реализира
некој друг Градоначалник. Мене ме интересира да ги видам на конто тие
520.000.000,00 денари во вториот или во третиот квартал. Со вакво темпо ние ќе
имаме реаллизација на Буџет на крај на година од некои 40%, а не пак да планираме
проекти. Зошто Град Скопје не ни префрла средства?. Да беше централната власт
во таков состав да можев јас да појдам, немаше да биде баш така да не префрлат
пари.

Претседателот на Советот го заклучи претресот по точката и истата ја стави
на гласање.

Советот ја го донесе Одлуката за измена на распоредот на средствата во
Буџетот на Општина Гази Баба за 2018 година, со 26 гласа ''ЗА''.

ОСМА ТОЧКА: Предлог - Правила за изменување и дополнување на
Правилата за работа на урбаните и месните заедници на подрачјето на
Општина Гази Баба.

Претседателот на Советот отвори претрес по точката, никој не се јави за збор,
го заклучи претресот по точката и истата ја стави на гласање.

Советот ги донесе Правилата за изменување и дополнување на Правилата за
работа на урбаните и месните заедници на подрачјето на Општина Гази Баба, со 26
гласа ''ЗА''.

ДЕВЕТА ТОЧКА: Расправа за безбедносната состојба во општината.

Член на Совет - Андреа Најденовски (коалиција ''За подобра Македонија''):

Со оглед на тоа што оваа точка е дел од дневниот ред на иницијатива на
советничката група на коалицијата ''За подобра Македонија'', барам пауза од 15
минути. Барањето е поткрепено од 5 советници.

Претседател на Совет - Тони Бојковски:

Исполнети се условите во согласност со Деловникот.

Давам пауза од 15 минути.

По паузата.

Претседател на Совет - Тони Бојковски:

Ги имаме подготвено следните заклучоци кои предлагаме да се усвојат од
Советот на Општина Гази Баба:

1. Се задолжува Полициската станица од општа надлежност Гази Баба - Скопје,
до наредната седница на Советот на Општина Гази Баба да достави
информација за превземени дејствија за расчистување на случајот со
насилство, кое заврши со смрт на Никола Саздовски а се случи на територија
на Општина Гази Баба;

2. Се задолжува Градоначалникот на Општина Гази Баба да закаже седница на
Локален совет за превенција;

3. Се задолжува Градоначалникот на Општина Гази Баба да иницира
отпочнување на постапка за избор на Командир на Полициската станица од
општа надлежност Гази Баба - Скопје.

Отварам претрес по предложените заклучоци.

Член на Совет - Дејан Димитровски (коалиција предводена од СДСМ):

Би ги замолил членовите на Локалниот совет за превенција при одржување на
седницата на ЛСП да ги земат впредвид и барањата на членовите на советот
добиени од граѓаните, се со цел да бидат решени.

Член на Совет - Андреа Најденовски (коалиција ''За подобра Македонија''):

Неколку пати во текот на овие претходни 8 месеци, иницираме и бараме да се
дебатира за безбедносната состојба. Но за жал и покрај тие барања, на подрачјето
на општината се случуваат немили настани. Сето тоа резултира и со смртни случаи
меѓу кои и последниот настан со убиството на Никола Саздовски. Сеуште имаме т.н.
в.д. командир на полициска станица. Немаме со одлука на совет избрано командир
на полициска станица.Премногу малку е сторено на полето на безбедноста. Од тие
причини барам да се усвојат овие предложени заклучоци, да се свика ЛСП, да се
информира МВР се со цел да се превземат мерки за подобрување на безбедносната
состојба.

Член на Совет - м-р Мартин Ристов (коалиција предводена од СДСМ):

Барам пауза од 15 минути. Барањето е поткрепено од 5 советници.

Претседател на Совет - Тони Бојковски:

Исполнети се условите во согласност со Деловникот.

Давам пауза од 15 минути.

По паузата.

Член на Совет - м-р Мартин Ристов (коалиција предводена од СДСМ):

Во однос на предложените заклучоци, ставот на советничката група на
коалиција предводена од СДСМ е да се гласа поединечно за секој од предложените
заклучоци.

Член на Совет - Александар Трајковски (коалиција ''За подобра Македонија''):

Согласно Деловникот, по однос на оваа точка предложените заклучоци неможе
да се гласаат поединечно туку како целина. Поради изнесеното, во однос на
предложените заклучоци, ставот на советничката група на коалиција ''За подобра
Македонија'' е да се гласа по предложените заклучоци како целина а не поединечно
за секој од нив.

Претседател на Совет - Тони Бојковски:

Давам пауза од 5 минути.

По паузата.

Член на Совет - Андреа Најденовски (коалиција ''За подобра Македонија''):

Советничката група на коалиција ''За подобра Македонија'' го прифаќа
предлогот за поединечно гласање за предложените заклучоци.

Член на Совет - м-р Живко Белчев (коалиција ''За подобра Македонија''):

Како член на комисијата за општествени дејности да дадам мое мислење за
оваа важна тема. Од првата седница на комисијата за општествени дејности
кажавме дека е потребно да се направат чекори во насока на подобрување на
безбедносната сотојба, но најверојатно гласот на советниците не се слуша.
Инициравме воведување на позорникарска служба во насока на подобрување на
безбедноста, но тоа не се оствари. Имавме дискусии и околу предложената
информација за безбедносната состојба, која не се усвои од причина што е
потпишана од личност која не е командир на полициската станица, односно нема
избран командир со одлука на советот. Како и да е поставен дали по наредба или
поинаку, тој човек не си ја врши својата работа. Имаме убиство, но очигледно некој
тоа не го интересира. Немаме никаква заштита, позорникари нема, полиција на 50
метри од настанот за убиството не интервенирала веднаш односно интервенирала
подоцна. Тешко се движат работите. Градоначалникот спомна дека на наредна
седница повторно ќе се разгледува информација од полициската станица. И
повторно ќе констатираме дека нема избран командир, тој што е потпишан на
информацијата не е командир на полициската станица. Дајте како советници да се
обединиме и да иницираме преку Градоначалникот постапка за избор на командир
на полициската станица. Пред некој ден во н.м Триангла имаше немил настан -
физичка пресметка предизвикана од непозната група дојдена од надвор. Личиме на
Бејрут. Останува непознато кој ја подготвува таа информација која ја потпишува
личност кој не е командир на полициска станица. Локалниот совет за превенција не
функционира, имавме убиство и немаше седница на локалниот совет за превенција.
Секому може да му се случи било каков немил настан. Генерално, не е добра
безбедносната состојба во општината.

Член на Совет - м-р Мартин Ристов (коалиција предводена од СДСМ):

Морав да земам збор. Колега Белчев јас знам дека мора претходно да имате
нешто напишано за да го прочитате од говорница. Јас несакам да говорам
паушално. На следната седница ќе се разгледува информацијата од полициската
станица, ќе бидат присутни претставници кои ќе ги презентираат бројките наведени

во информацијата. Јас Ве охрабрувам, кога веќе тврдите дека командирот е
незаконски поставен на функцијата, да поднесете соодветна пријава до надлежен
орган, па ќе видиме дали истиот е именуван законски или не. Ова Ваше претходо
излагање беше класично политичко излагање.

Член на Совет - м-р Живко Белчев (коалиција ''За подобра Македонија''):

Негледам причина што е лошо ако претходно имам концепт по кој говорам од
говорница. Не е тоа важно, кажете како да се подобри безбедносната состојба, тоа е
важно а не дали имам концепт или не. Дајте да ги решиме состојбите, луѓето се
плашат да излезат до продавница. Малолетни деца од Арачиново и други делови од
градот иницираат физички пресметки.

Член на Совет - м-р Мартин Ристов (коалиција предводена од СДСМ):

На следнта седница ќе ги добиеме потребните информации околу
безбедносната состојба од претставници од полициската станица. Позорникари има
на неколку места, но истите се недоволни. Потребен е дополнителен кадар. Јас до
сега можев да говорам за убиства во претходниот период, но несакам да терам
политика. Имаме реална ситуација која треба да се решава.

Член на Совет - Александар Трајковски (коалиција ''За подобра Македонија''):

Не е потребно да дојдат преставници од полициска станица за следната
седница, туку е потребно да дојде првиот човек односно командирот, а тој не е
избран од  советот. Велите колега Ристов да поведеме постапка. Да Ве прашам кому
да поднесеме пријава ?. Пријава ќе поднесеме кога ќе завладее правото и постапка
ќе има. Имаме убиство а не се состанал локалниот совет за превенција. Во самиот
наслов е содржано дека истиот треба превентивно да делува а не од кога ќе се
случи немил настан. Незнам што треба да се случи за да се состане локалниот
совет за превенција. На секој чекор имаме мртви луѓе. Локалниот совет за
превенција требаше да се состане и да донесе соодветни заклучоци, немилиот
настан се случил на подрачје на општината. Вие колега Ристов му префрлате на
колегата Белчев дека имал концепт по кој говори а вам Ви требаше 15 минути за да
одлучите да гласате по заклучоците, во ситуација кога имаме мртов човек.

Претседателе, согласно член 90 став (2) од Деловникот барам поименично
гласање на советниците за секој од предложените заклучоци.

Член на Совет - м-р Мартин Ристов (коалиција предводена од СДСМ):

Да имаше судство како што треба, колегата Трајковски досега ќе беше осуден.
Со сето она што е очигледно дека сте го правеле. Јас ќе бидам еден од најголемите
поборници дополнително да се зголеми бројот на позорникари, за да не штитат од
таквите како вас. Во однос на тоа кој како гласа, вие колега Трајковски тоа треба
најмалку да го коментирате. И ние имам право на пауза како советничка група. Јас
Ве разбирам дека сте во губитничка ситуација, меѓутоа времињата ќе се променат и
вие ќе бидете повторно истите. Ние немаме илузии дека СДСМ нема да биде 40
години на власт, како што вас ве убедуваа.

Претседател на Совет - Тони Бојковски:

По предложените заклучоци, поточно третиот предложен заклучок, законот ни
дава за право нам како совет да избираме командир на полициска станица. Има
закон и ние го имаме тоа право. Но вие тоа право не го сакате. Зарем треба да се
предложи измена во законот и ние како совет да го немаме тоа право, затоа што вие
несакате да избирате комаандир. Никој од нас нема апсолутно ништо против
личноста која во овој момент ја извршува таа функција, но проблемот е во
неспроведување на постапката во согласнсот со законот. Не ми е јасно зошто не
сакатате правото кое го имаме во согласност со законот да го практикуваме и да
бираме командир. Преку нас и народот го бира командирот. Дали знаете дека токму
таквиот ваш однос дава сомнеж дека таа личност воошто и нема да ги исполни
законските улови да биде командир, кога ќе биде во ситуација да се споредат
квалификациите на другите кандидати за тоа место. Нема што да се толкува законот
за полиција, ако некој не ги исполнува условите тој нема да биде избран за
командир. Во врска со вториот заклучок, ние ќе иницираме состанок на локалниот
совет за превенција за да донесеме соодветни заклучоци, за да видиме до каде е
работата со формирањето на полициското одделение во н.м Стајковци на местото
на постоечкото одделение за превенција, за кое патем морам да истакнам дека
одлично си ја врши својата работа. Разликата е во тоа што доколку има формирано
посебно одделение на полицијата, службениците постојано ќе биде присутни на
терен во населеното место. Во врска со убиството на Никола Саздовски, еден не се
одважи истиот ден да го осуди тој настан, затаија и невладините организации, нив ги
нема никаде. И на седница на локалниот совет за превенција истакнав дека треба да
се удри акцент на невладините организации кои во своите редови имаат врвни
професионалци кои си ја знаат својата работа. Од тие причини ќе инсистираме и при
носење на ребалансот да се земат во предвид и барањата и предлозите на НВО.

Член на Совет - Андреа Најденовски (коалиција ''За подобра Македонија''):

Колега Ристов вие станавте и судија. Со кое право давате квалификации дека
колегата Трајковски требал досега да биде осуден. Не ми е јасно зошто се ставате
во улога на судија. Колегата Трајковски никогаш ве нема спомнато. Незнам зошто
претседателот не ви го одзеде зборот.

Член на Совет - м-р Мартин Ристов (коалиција предводена од СДСМ):

Јас неверувам дека колегата Најденовски не разбрал што точно сакав да
кажам во претходното излагање. Јас не верувам дека не ме разбравте кога реков ''да
беше судството како што треба''.

Член на Совет - Александар Трајковски (коалиција ''За подобра Македонија''):

Колегата Ристов, судењето очигледно добро го следите. Да се послужам со
Вашиот речник, ќе дојде ден кога еден правен систем ќе се позанимава и со
туристичките агенцији и злоупотребите кои ги вршат во партиски цели. Ќе дојде ден
и кога правниот ситем ќе се позанимава и со наркоманите кои дивееја во рамките на
шарената револуција. Претседателе на совет, Ве молам да ја задолжите стручната
служба да изготви извадоци од записници каде колегите советници изјавуваат дека
сум требал да бидам осуден. Јас тоа ќе го предадам до судот како доказ за директен
притисок врз избран советник. Презумцијата на невиност е уставно загарантирано
право и мора да се почитува.

Претседател на Совет - Тони Бојковски:

Колега Трајковски, Вие како советник го имате тоа право.Слободно обратете
се до стручната счужба за сите Ваши потреби.

Член на Совет - Милица Бубало (коалиција предводена од СДСМ):

Малку повеќе се излезе од рамките на темата за дискусија. Темата е
безбедност. Нашата советничка група секогаш ќе се залага за поголема безбедност.
Имаме проблем со недостаток на кадар во полициските станици. Кој и да е избран за
командир, проблемот е недостаток на кадар. Околу презумпцијата на невиност и
квалификацијата на делото кое им се става на товар на сторителите околу смрта на
Никола Саздовски, во тој момент било квалификувано како насилство. Сега имаме
смртни последици и нормално е да се очекува обвинителството да го
преквалификува делото од насилство во убиство.

Член на Совет - Андреа Најденовски (коалиција ''За подобра Македонија''):

Јаз незнам колешке Бубало што е проблем да се изгласаат овие предложени
заклучоци, во насока на иницирање на постапка за избор на командир на
полициската станица. Мало појаснување и до колегата Ристов, можеби ја имате
централната власт, но незаборавајте дека во Советот на Општина Гази Баба сте во
опозиција.

Член на Совет - Милица Бубало (коалиција предводена од СДСМ):

Колега Најденовски, претходно имавме командир на полициска станица
избран со одлука на Совет на Општина Гази Баба, па ни се случија убиствата кај
Смилковско езеро.

Член на Совет - Александар Трајковски (коалиција ''За подобра Македонија''):

Колешке Бубало, во самиот старт требаше да биде квалификувано како обид
за убиство а не насилство, со оглед на тешките последици. Ова е обид за убиство а
не насилство како што првично е квалификувано.

Член на Совет - Милица Бубало (коалиција предводена од СДСМ):

Сега преминуваме во медицинско-судско вештачење. Се додека не настане
смрт и не се изврши обдукција неможете да бидете сигурни за точните причини кои
довеле до смрт кај починатиот.

Член на Совет - Елизабета Стојменова (коалиција ''За подобра Македонија''):

Јас незнам колеги како не се засрамите за начинот на кој говорите во врска со
овој настан со смртни последици. Сите имаме деца и ни се тресе душа од самата
помисла дека можел да биде токму тој на местото на настанот. Ние немаме ништо
против личноста која ја извршува функцијата командир, а не è избран во согласност
со законот. Бие колешке Бубало сте доктор и треба да се засрамите со Вашите
коментари дека квалификацијата на делото како насилство била соодветна. Па
зарем на КАРИЛ се носат лица кои поради обично насилство се таму. Детето е

избодено и 10 дена се држело на машини само за да се прикрие настанот. Како не
ви е срам да политизирате случај со смртни последици а се работи за дете од 21
година.

Член на Совет - Милица Бубало (коалиција предводена од СДСМ):

Колешке Стојменова, ниту јас ниту било кој советник сме против расчистување
на случајот. Но ние несме тие кои треба да судиме.

Член на Совет - м-р Живко Белчев (коалиција ''За подобра Македонија''):

Колешката Бубало се одважи и дискутира околу влошената состојба во
општината. Зошто не предложите и вие заклучоци па ќе ги донесеме заедно ?.
Одважете се малку. Можете да составите три реченици. Нашите не ги прифаќате а
не предлагате ништо.

Член на Совет - Благе Данев (коалиција ''За подобра Македонија''):

Со одлука на овој совет е формиран локален совет за превенција. За време
на Локалните избори 2017 година се гласаше и за Градоначалник и за членови на
совет. Градоначалникот има и можност и овластување да иницира постапка за избор
на командир на полициска станица. Имаме погинато дете а ние ''млатиме празна
слама'', што ќе кажат неговите родители ?!. Преку третиот предложен заклучок ќе
видиме дали сум во право или не, ќе видиме како ќе гласа советничката група на
коалицијата предводена од СДСМ. Што е расчистено?. Дали е расчистен случајот со
советниците Ташевска и Белчев. Зошто локалниот совет за превенција не се
состана истата вечер кога беше настанот со Никола Саздовски. Да не се правиме
слепи при очи, безбедносната стојба е исклучително влошена.

Претседател на Совет - Тони Бојковски:

Советничката група на ВМРО-ДПМНЕ се одважи и во функција на избрани
советници заклучивме дека ова несмее да помине вака. Мора да се донесат
соодветни заклучоци да не испадне дека имаме настан а советот воопшто не
расправал за истиот.

Констатирам дека на барање на советник Ристов, ќе се гласа поединечно за
секој од предложените заклучоци.

Констатирам дека на барање на советник Трајковски, поединечното гласање
за предложените заклучоци ќе се врши со поименично гласање кое го спроведува со
прозивка службеник од општинската администрација, во согласност со член 90 став
(4) од Деловникот на Советот на Општина Гази Баба.

Претседател на Совет - Тони Бојковски:

Првиот предложен заклучок гласи:

1. Се задолжува Полициската станица од општа надлежност Гази Баба - Скопје,
до наредната седница на Советот на Општина Гази Баба да достави
информација за превземени дејствија за расчистување на случајот со

насилство, кое заврши со смрт на Никола Саздовски а се случи на територија
на Општина Гази Баба;

Го молам службеникот од општинската администрација со прозивка на секој
од членовите на советот, да ја спроведе постапката со поименично гласање.

Р.БРОЈ ИМЕ И ПРЕЗИМЕ ГЛАСАЛ

1. ТОНИ БОЈКОВСКИ ЗА

2. ДИЈАНА ИЛИЕВСКА ЗА

3. ИВИЦА ПЕТРОВСКИ ЗА

4. ВАЛЕНТИНА ПЕТРОВСКА ЗА

5. РИСТО ДОНЕВ ЗА

6. БЛАГЕ ДАНЕВ ЗА

7. АНДРЕА НАЈДЕНОВСКИ ЗА

8. ЗЛАТА ТАШЕВСКА ЗА

9 МИЛКА ВИДОВСКА ЗА

10. д-р САШО КУТЛЕШОВСКИ ЗА

11. ЕЛИЗАБЕТА СТОЈМЕНОВА ЗА

12. АЛЕКСАНДАР ТРАЈКОВСКИ ЗА

13. м-р ЖИВКО БЕЛЧЕВ ЗА

14. БЛАГОЈ АТАНАСОВ ЗА

15. РАСИМ АЛИ ОТСУТЕН

16. МИЛИЦА БУБАЛО ЗА

17. ЃОРЕ СТОЈКОВСКИ ЗА

18. САШКО ЦВЕТКОВСКИ ЗА

19. МАРТИНА НАУМОВСКА ЗА

20. БЕРАТ ВЕСЕЛ ОТСУТЕН

21. ЗОРАН СТОЈАНОВ ОТСУТЕН

22. СЛАЃАНА СИМЕОНОВА - ВАСИЛКОВСКА ЗА

23. ЈОРДАНЧО ТОДОСИЕВ ОТСУТЕН

24. ДЕЈАН ДИМИТРОВСКИ ОТСУТЕН

25. СОФИЈА СЕТИНОВА ЗА

26. м-р МАРТИН РИСТОВ ЗА

27. ЗОРАН ЃОРЃЕВИЌ ЗА

Советот го донесе заклучокот со 22 гласа ''ЗА''.

Претседател на Совет - Тони Бојковски:

Вториот предложен заклучок гласи:

2. Се задолжува Градоначалникот на Општина Гази Баба да закаже седница на
Локален совет за превенција.

Го молам службеникот од општинската администрација со прозивка на секој
од членовите на советот, да ја спроведе постапката со поименично гласање.

Р.БРОЈ ИМЕ И ПРЕЗИМЕ ГЛАСАЛ

1. ТОНИ БОЈКОВСКИ ЗА

2. ДИЈАНА ИЛИЕВСКА ЗА

3. ИВИЦА ПЕТРОВСКИ ЗА

4. ВАЛЕНТИНА ПЕТРОВСКА ЗА

5. РИСТО ДОНЕВ ЗА

6. БЛАГЕ ДАНЕВ ЗА

7. АНДРЕА НАЈДЕНОВСКИ ЗА

8. ЗЛАТА ТАШЕВСКА ЗА

9 МИЛКА ВИДОВСКА ЗА

10. д-р САШО КУТЛЕШОВСКИ ЗА

11. ЕЛИЗАБЕТА СТОЈМЕНОВА ЗА

12. АЛЕКСАНДАР ТРАЈКОВСКИ ЗА

13. м-р ЖИВКО БЕЛЧЕВ ЗА

14. БЛАГОЈ АТАНАСОВ ЗА

15. РАСИМ АЛИ ОТСУТЕН

16. МИЛИЦА БУБАЛО ЗА

17. ЃОРЕ СТОЈКОВСКИ ЗА

18. САШКО ЦВЕТКОВСКИ ЗА

19. МАРТИНА НАУМОВСКА ЗА

20. БЕРАТ ВЕСЕЛ ОТСУТЕН

21. ЗОРАН СТОЈАНОВ ОТСУТЕН

22. СЛАЃАНА СИМЕОНОВА - ВАСИЛКОВСКА ЗА

23. ЈОРДАНЧО ТОДОСИЕВ ОТСУТЕН

24. ДЕЈАН ДИМИТРОВСКИ ОТСУТЕН

25. СОФИЈА СЕТИНОВА ЗА

26. м-р МАРТИН РИСТОВ ЗА

27. ЗОРАН ЃОРЃЕВИЌ ЗА

Советот го донесе заклучокот со 22 гласа ''ЗА''.

Претседател на Совет - Тони Бојковски:

Третиот предложен заклучок гласи:

3. Се задолжува Градоначалникот на Општина Гази Баба да иницира
отпочнување на постапка за избор на Командир на Полициската станица од
општа надлежност Гази Баба - Скопје.

Го молам службеникот од општинската администрација со прозивка на секој
од членовите на советот, да ја спроведе постапката со поименично гласање.

Р.БРОЈ ИМЕ И ПРЕЗИМЕ ГЛАСАЛ

1. ТОНИ БОЈКОВСКИ ЗА

2. ДИЈАНА ИЛИЕВСКА ЗА

3. ИВИЦА ПЕТРОВСКИ ЗА

4. ВАЛЕНТИНА ПЕТРОВСКА ЗА

5. РИСТО ДОНЕВ ЗА

6. БЛАГЕ ДАНЕВ ЗА

7. АНДРЕА НАЈДЕНОВСКИ ЗА

8. ЗЛАТА ТАШЕВСКА ЗА

9 МИЛКА ВИДОВСКА ЗА

10. д-р САШО КУТЛЕШОВСКИ ЗА

11. ЕЛИЗАБЕТА СТОЈМЕНОВА ЗА

12. АЛЕКСАНДАР ТРАЈКОВСКИ ЗА

13. м-р ЖИВКО БЕЛЧЕВ ЗА

14. БЛАГОЈ АТАНАСОВ ЗА

15. РАСИМ АЛИ ОТСУТЕН

16. МИЛИЦА БУБАЛО ВОЗДРЖАН

17. ЃОРЕ СТОЈКОВСКИ ВОЗДРЖАН

18. САШКО ЦВЕТКОВСКИ ВОЗДРЖАН

19. МАРТИНА НАУМОВСКА ВОЗДРЖАН

20. БЕРАТ ВЕСЕЛ ОТСУТЕН

21. ЗОРАН СТОЈАНОВ ОТСУТЕН

22. СЛАЃАНА СИМЕОНОВА - ВАСИЛКОВСКА ВОЗДРЖАН

23. ЈОРДАНЧО ТОДОСИЕВ ОТСУТЕН

24. ДЕЈАН ДИМИТРОВСКИ ОТСУТЕН

25. СОФИЈА СЕТИНОВА ВОЗДРЖАН

26. м-р МАРТИН РИСТОВ ВОЗДРЖАН

27. ЗОРАН ЃОРЃЕВИЌ ВОЗДРЖАН

Советот го донесе заклучокот со 14 гласа ''ЗА'' и 8 гласа ''ВОЗДРЖАН''.

Претседател на Совет - Тони Бојковски:

Благодарност до советничката група на коалицијата предводена од СДСМ што
се одважија и гласаа ''воздржано'' а не ''против'' за последниот предложен заклучок.

Дневниот ред беше исцрпен, Претседателот на Советот - Тони Бојковски ја
заклучи Дванаесеттата седница на Советот на Општина Гази Баба, во 16 часот.

ПРЕТСЕДАТЕЛ
НА СОВЕТ НА ОПШТИНА ГАЗИ БАБА,

Тони Бојковски


